
1 
 

Кыргызстанда өткөн үч жыл:  
менин элчи катары жүргүзгөн байкоолорум. 

Мари Л. Йованович 

Кыргызстандан кийинки жумуш ордума кетээр алдында мен өлкөдө 3 жыл бою АКШнын элчиси 

катары кездешкен адамдарды жана чечишкен маселелерди эстеп жатам. Мен активдүү жарандык 

коомдун, жигердүү массалык маалымат каражаттарынын жана келечекте жаңы идеяларды издеген 

жаштардын саны өсүп баратканын байкадым. Кыргызстан эгемендүү болгондон берки жыйырма жылга 

жакын убакыт ичинде мен жана мага чейинки элчилер кыргыз элинин тапкычтыгына жана зор 

чебердигине суктанып келе жатабыз.  Кыргыз Республикасынын потенциалы анын элинин пайдасына 

жумшалышын камсыз кылуу өлкө алдындагы эң негизги максат деп ойлойбуз, жана Кыргызстан бул 

максатка жетээрине терең ишенебиз. АКШ өкмөтү Кыргызстандын туруктуу, өнүккөн жана демократиялык 

өлкө катары өнүгүшүнө эгемендүүлүктөн бери көмөктөшкөндөй эле жардам көрсөтүүнү уланта берет.  

Кыргызстанга 2005 жылдын август айында келгенден бери мен өлкөнүн көп жерлерине барып 

келдим.  Таластагы фермерлер, Бишкектеги ишкер адамдар, Кара-Колдогу аялдар топтору, Оштогу 

мугалимдер, Баткендеги студенттер же Жалал-Абаддагы мусулман коомчулугунун лидерлери менен 

ифтар учурунда маектешкенимде өлкөнүн турмушун жакшыртууга чоң умтулуу бар экендигине мени 

ишендирди. Кыргыз эли өзүнүн ар түрдүүлүгү, сыймыктануучу тарыхы, эркиндикке жана 

көзкарандысыздыкка болгон сүйүүсү жана билимге болгон урматы менен Кыргызстанды өнүктүрүүгө 

жана жыкшыртууга чоң потенциалы бар. 

КОНТИНЕНТТЕР ОРТОСУНДА КӨПҮРӨ КУРУУ 
 

Эки өлкөбүздүн элдерин көптөгөн кызыкчылыктар жана идеалдар бириктирип турат. 

өлкөлөрүбүздүн ортосундагы байланышты кеңейтүү үчүн элчилик Кантта жана Кара-Колдо Америка 

борборлорун ачты. Эми Кыргызстан ичиндеги беш Америка борбу эки элге бири бирин жакындан 

таанууга мүмкүнчүлүк берет. Элчилик жаңы алмашуу программаларын ишке ашырууну баштады. 

Алардын ичинде «Ачык дүйнө» (Open World), Бенжамин Франклин, жайкы семинарлар жана студенттик 

Фулбрайт программалары кирет. Жалпысынан биз миңдеген кыргызстандык студенттерди, 

мугалимдерди жана ар кандай чөйрөдө иштеген адистерди өздөрүнүн америкалык коллегалары менен 

мамилелерин бекмедөөгө АКШга жөнөттүк. 

Маданий алмашуу жаатындагы аракеттер алкагында музыкалык колледжде Америка музыка 

борбору ачылды, биргелешип «Жаңыл Мырза» кыргыз эпосун Бишкек, Нарын жана Нью-Йорк 

шаарларынын сахналарында койуп келдик,  Кыргызстанга АКШдан джаз музакылык топторду, 

жергиликтүү америкалык (индеец) акындарды жана ковбойлорду алып келдик. Маданият чөйрөсүндө 

Кыргызстан менен кызматташуунун эң жакшы мисалы – бул Кыргыз улуттук тарых музейи АКШ 

элчилигинин колдоосу менен кыргыз элинин миңдеген жылдык бай жана сыймыктануучу тарыхын 

чагылдырган «Алтын мурастар» коллекциясын ачылышы жана аны элге тартуулашы.  

ЭКОНОМИКАЛЫК ӨСҮҮГӨ ЖЕТҮҮ ҮЧҮН МЫЙЗАМДЫН ҮСТӨМДҮҮЛҮГҮН ИЛГЕРЛЕТҮҮ. 

Америка Кошмо Штаттары кыргыз эли мыйзамдын үстөмдүүлүгүн жана ачык, айкын, жана эл 

алдында жоопкерчиликтүү сот жана укук коргоо органдарынан орнотулушуна чоң мани берээрин эске 

алып, Кыргыз Республикасы тарабынан иштелип чыккан реформалардын бир тобун «Миң жылдыктын 

чакырыгы» эсеби алдындагы Баштапкы/босого программасы алкагында ишке ашырууну колдоду. Бул 

программанын максаттары – кыргыз сот системасынын көзкарандысыздыгын жана эффективдүүлүгүн 

көтөрүү, функционалдуу жана элдин ишеничине ээ болгон ички иштер кызматын өркүндөтүү,  

мамлекеттин коррупцияга байланыштуу кылмыш иштерин тергөө жана жазалаоо мүмкүнчүлүгүн 

жакшыртуу, коррупция туудурган коркунучтар тууралуу маалыматты элге жана массалык маалымат 

каражаттарына жеткирүү жана финансылык маалыматтын ачык болушун камсыз кылуу болуп 

эсептелинет.  

Бул негизги кадамдарды толугу менен ишке ашыруу өлкөнүн өнүгүүсү, анын ичинде туруктуу 

жеке менчик сектордун өнүгүүсү үчүн өтө маанилуу.  Кыргызстандык же чет элдик инвесторлор 

Кыргызстанда иштеши үчүн өзүмдүк мүлкү мыйзам бузуулардан сот жана башкаруу системалары 

тарабынан бекем сакталаарын билиши керек. Мен АКШ ишкерлерин Кыргызстанга келип иштөөгө жана 

өлкөнүн мүмкүнчүлүктөрүн изилдөөгө үгүттөйм, бирок ар бир америкалык фирма өлкөгө келип иштейин 

десе, бул жакта иш жүргүзүүдө болгон кыйынчылыктарды анализдеп туруп, өз алдынча чечим  чыгарат.  

АКШ өкмөтү Кыргызстандык ишкерлердин муктаждыктарына көңүл буруп ушу күнгө чейин, 

ишкерликтин жана коммерциянын өнүгүүсү үчүн, 600 миңден ашуун чакан кредиттерди бөлүп берди. 

Андан тышкары биз жергиликтүү фермерлерге сапаттуу айыл чарба чийкизат рыногун өнүктүрүүгө 

жардам берип жатабыз. Бул тармакта биз фермерлерге мол түшүм алуу үчүн сапаттуу жер 

семирткичтерди жана уруктарды берип, ошондой эле ирригациялык системасын жакшыртууда жардам 

берип жатабыз.  Экономикалык өнүгүүдө сооданын мааниси зор экендигин эске алып, биз жергиликтүү 

ишкерлерди жана компанияларды региондук жана дүйнөлүк рыноктордо иштөө мүмкүнчүлүктөрүн 

изилдөөгө чакырып жатабыз.  

КООПСУЗДУКТУ КАМСЫЗ КЫЛУУ ҮЧҮН КЫЗМАТТАШУУНУ КЕҢЕЙТҮҮ. 

Эки өлкөнүн элдеринин ортосундагы байланышты бекемдегенине кошумча эки өлкөнүн 

өкмөттөрү коопсуздук чөйрөсүндө да бекем кызматташууну орнотушту. Коопсуздук чөйрөсүндө 

биргелешип биз террористтердин жана экстремисттердин Борбордук Азияга кирип келишин токтоттук. 

Афганистандагы гуманитардык операцияларды жана бул өлкөдө туруктуулукту орнотууга Кыргызстан өз 

салымын кошуп 2001-чи жылдан бери коалициялык күчтөрдүн «Манас» аба базасын өлкөдө 

жайгаштырып келе жатат. «Манас» аба базасы Афганистандагы коалициялык күчтөргө керектүү 

транзиттик жана логистикалык, жүк ташуучу база болуп эсептелинет. База жыл сайын Кыргызстандын 

экономикасына 60 млн. доллардан ашуун салым кошот. Афганистандагы коалициялык күчтөрдүн 

ийгиликтүү иш алып барышы бир гана Афганистанга тынчтык жана туруктуулук алып келбестен, 

Кыргызстан жана жалпы Борбордук Азияда тынчтык жана туруктуулукту орнотуусу үчүн да маанилүү.  

Кыргыз-америкалык коопсуздук чөйрөсүндөгү кызматташуунун дагы бир башка артыкчылыгы бул 

Кыргыз Республикасынын баңгизатка контролдук агенттигин түзүү жана чегара постторун кайра 

калыбына келтирүү. Биз миңдеген кыргыз аскерлерин жана өзгөчө кырдаалдар Министирлигинин 

кызматкерлерин окутуудан өткөзүп, алмашуу программаларына катыштырдык. Бул жана башка 

аракеттер, АКШ тарабынан берилген материалдар жана жабдуулардын жардамы менен катар, Кыргыз 

Республикасынын жер титирөө сыяктуу табигый кырсыктарга жана кыргыз элинин коопсуздугуна жана 

тынчтыгына коркунуч туудурган маселелерге каршы иш алып барышына мүмкүнчүлүк түзүп берет.  

КЫЙЫНЧЫЛЫКТАРДЫ ТААНЫЙ БИЛҮҮ ЖАНА АЛДЫГА КАРАЙ КАДАМ ЖАСОО 

 Өкүнүчтүүсү, жетишилген прогресстен жана кызматташуудан тышкары мени тынчсыздандырган 

да көрүнүштөр болуп атты, ошондуктан кыргыз эли умтулган татыктуу жашоосуна жетпей калышы да 

ыктымал.  Бул көрүнүштөр кыргыз элин дагы тынчсыздандырганын билем. Ачык-айкындык, активдүү 

жарандык коом, жигердүү массалык маалымат каражаттары, майда улуттарды коргоо жана көп 

түрдүүлүк көрсөткүчтөрү акыркы убакытта Кыргыз Республикасында баары төмөндөп кетти. Массалык 

маалымат каражаттарына кысым жасалышы жана көзкарандысыз коомдук маалымат берүүчү 

мекемелердин аздыгы жарандардын мамлекетти башкарууда керектүү болгон маалыматка ээ болуу 

укугун чектейт. Эл тарабынан шайлануучу мамлекеттик башкаруу органдарда өкүлдөрдү чектөө Кыргыз 

Республикасынын демократиялык идеалдарына дал келбейт. Бийлик булактарын чектелген адамдар 

тобунун тегерегинде борборлоштуруу кыргыз жарандарынын шайлоо укуктарынын бузулушуна алып 

келет.  

 Президент өз сөзүндө айтып кеткендей, Кыргызстан мыйзам үстөмдүк кылган жана мыйзам 

алдында баары бирдей укуктуу болгон өлкө болушу керек. Бул үчүн кабыл алынган чечимдер, чектелүү 

финансылык же саясый кызыкчылыктардын пайдасына эмес, жалпы элге пайда алып келиши үчүн кабыл 

алынышы керек. Дүйнөдө бир эле убакытта өз жарандарынын укуктарын да коргоп, экономикалык жактан 

да өнүгүп жаткан өлкөлөр көп, алардын арасынан көптү айтпай элеЯпония, Турция, Ботсвана жана 

Бразилияны атап өтөйүн. Албетте, Кыргыз Республикасы өзүнүн тарыхы жана маданиятынын негизинде 

тандалган жол менен алдыга кадам таштайт. Бирок экономикалык жана саясий эркиндиктерди, жана 

элдин кызыкчылыгы үчүн мыйзамдын үстөмдүүлүгүн камсыз кылуу бул бир гана «батышка» таандык 

эмес. Өнүгүүнүн узак жолунда, өз жарандарынын мыйзамдуу укуктарын коргогон өлкөлөр эң туруктуу 

болушат.  Кыргыз эли дал ушундай өлкөнү куруу үчүн идеялары да, билими да, күчү жана ресурстары да 

бар.  

4 июль күнү Америка эли өлкөнүн көзкарандысыз экендигин жарыя кылгандыгынын 232 жылдык 

маарекесин майрамдады. Кыргыз Республикасында 3 жыл бою элчи катары жүрүп, мен 

америкалыктардай эле бирдей идеалдар, ишеничтер жана экриндиктерди баалаган көптөгөн 

жергиликтүү адамдарды учураттым.  Бул идеалдар Американын жана Кыргызстандын мындан ары 

өнүгүүсү үчүн өтө маанилүү.  Америка жана Кыргызстандын ортосундагы жогорудагы окшоштуктарды 

эске алып, АКШ өкмөтү Кыргызстандын өкмөтү жана эли менен болгон бекем кызматташууну мындан 

ары да уланта берет, жана Кыргызстандын өнүккөн, туруктуу, күчтүү жана адам укуктарын урматтаган 

өлкө болушуна көмөк көрсөтүүнү уланта бермекчи.  Булар Кыргызстандын кызыкчылыгына дал 

келээрине ишенебиз. Ошол эле учурда Кыргызстан ушундай өлкөгө өнүгүшү Американын 

кызыкчылыгында экендигин да билебиз.  Эгерде мүмкүнчүлүк жана эркиндик берилсе, кыргыз эли, 

Америка эли менен биргелешип, өз мамлекетинин потенциалын Кыргыз Республикасынын бүт элинин 

пайдасына иштетүүдө, баардык кыйынчылыктарды жеңе алат деп ишенем.    

Кыргызстандан кетип жатып мен кыргыз элине туруктуулукту, тынчтыкты жана жасаган 

кадамдарында албан ийгиликтерди каалап кетээр элем. Биздин эки элибизди бириктирген 

нерселер эки элдердин ортосундагы достук жана кызматташуу байланыштарын 

күчөтөөрүнө ишенем. Бул өлкөдө элчи катары иштеген мөөнөтүм аяктаганына карабастан, 

мен ар дайым Кыргызстандын досу болуп кала берээримди айтып өткүм келет. 


